
Unha proposta teatral sobre o libro de
Xosé Neira Vilas

Sinopse
Balbino é un neno de aldea, fillo de labregos pobres, que 
medra nun mundo de silencios, traballo e obediencia. Neste 
espectáculo, seguimos a súa voz sincera e sensible mentres 
narra a vida cotiá nunha aldea galega dos anos corenta: a 
escola, a familia, os soños frustrados, as inxustizas sociais e o 
desexo constante de fuxir dun destino xa escrito. 

A historia desenvólvese a través dunha serie de lembranzas 
que van desde a tenrura da infancia ata a crúa conciencia das 

desigualdades. O espectáculo dálles vida aos episodios máis 
representativos da novela de Neira Vilas: o maltrato escolar, 
a perda do amigo ou dun animal querido, a frustración do 
primeiro amor, a dureza do traballo, a emigración, a represión 
da expresión, e a tristura de sentirse diferente nun mundo 
que non admite preguntas; pero tamén os costumes e 
celebracións festivas da aldea, e as esperanzas e alegrías 
que, a pesar de todo, ofrece a vida. 

Nesta nova versión teatral do clásico de Neira Vilas, a 
memoria persoal do neno labrego preséntase como unha 
memoria colectiva, a desa Galicia rural que se foi diluíndo ou 
transformando, nun espectáculo que pon en primeiro termo a 
emoción, pero tamén o humor e a relación directa e amena co 
público.

Outra versión teatral de
Memorias dun neno labrego
Cándido Pazó 

Hai 15 anos, con motivo do 50 aniversario da publicación de tan 
celebrado libro, levábase ao palco, en forma de monólogo, o 
primeiro espectáculo escénico baseado na popular novela de Xosé 
Neira Vilas.

Por que esta segunda experiencia? Porque o libro máis publicado, 
traducido e lido da literatura galega ben merece ser visitado 
numerosas veces e da man das máis diversas artes. Neste caso a 
teatral, que vén sendo a arte das artes, pois de todas elas se nutre. 
Porque é tal a riqueza de contidos, sentimentos, referencias e 
reflexións que contén ou provoca este libro, que cómpre dedicarlle 
sucesivas lecturas, como acontece con toda obra que, por 
convención social, acada a categoría de clásica. E Memorias dun neno 
labrego é iso a día de hoxe: un dos nosos grandes e máis populares 
clásicos literarios.

E, certamente, porque nestas datas hai dez anos que nos deixou o 
seu autor, a quen, con motivo de tan sentida efeméride, queremos 
facer a debida e merecida homenaxe.

Así, se aquela primeira visita escénica se concretaba nunha efectiva 
pero sinxela fórmula unipersoal na que se combinaban recursos da 
narración oral e do teatro, esta proposta de agora pon en pé un 
espectáculo de maior e máis ambicioso formato que, contando coa 
presenza de sete actores e actrices, se inscribe de cheo nun 
inequívoco territorio teatral.

Un espectáculo vivo e dinámico que se articula como un concerto de 
emocións: as emocións argumentais que suscita a atribulada 
historia do neno Balbino, protagonista do libro; as emocións 
profundas que derivan da memoria común de herdeiros dun tempo e 
un mundo rural que aínda resoa na nosa alma colectiva; e as 
emocións máis inmediatas e epidérmicas que xera o propio xogo 
teatral (con todos os seus signos: interpretativos, plásticos, 
lumínicos e musicais), o humor e a  comunicación directa co público.

